
24.02.2019 - 7. Domëgna dal ann liturgich nr. 13

Enformaziuns y Comunicaziuns
Unité Pastorala: Tal ann dles vocaziuns oress la Unité Pastorala Val Badia deboriada 
con Pater Franz Messner alzé fora l’emportanza dal Santuar da Oies, con la ciasa 
nadé de Sant Ojöp Freinademetz, desco post spiritual y de pelegrinaje. Porchël 
sunse düc nos, desco comunité de cherdonc, dër bel enviês da esperimenté Oies 
desco post de chît, de oraziun y de renforzamont dla fede. Con le mëterman dla 
Carsëma vëgnel dé la poscibilité da se pissié con prêi dla valada y da defora, vigne 
vëndres dales 16:30 ales 18:00. Le program plü avisa gnará ciamó lascé alessëi.

Oraziun/1: En lönesc ai 25 de forá ales 20:00 él te salf de calogna la encuntada de 
reflesciun sön la Bibia, con signor Sepl Granruaz. Düc é enviês y bënodüs.

Oraziun/2: La Uniun dles Ëres dal Decanat enviëia les ëres da tó pert al ”Dé 
mondial de oraziun dles Ëres”, en vëndres ai 1. de merz sö Oies. Ales 15:00 pëia 
ia na prozesciun da San Linert demez (calogna), ales 16:00 él mëssa sö Oies. Les 
ciantarines y chëres co cianta ienn é periades da ester belo ales 15:00 sö Oies por 
emparé ete les ciances. Eniann él gnü arjigné la liturgia da ëres dla Slovenia.

Comun: Al vën chirí n famëi por la Val dai Tamersc, dai pröms de jügn por za. 3 edemes. 
Enformaziuns plü monüdes ciafun pal assessur competont Patrick Complojer.

Jogn: Le Sorvisc ai Jogn chir animadus por le proiet ”Isté Deboriada 2019”. Sce t’as 
ligrëza da laoré con mituns y ôs fá na bela esperionza dertan l’isté, lascete adentëne. 
An mëss avëi la majerá ete por canche le proiet mët man (8.7.2019). Por plü 
enformaziuns poste scrí a info@jogn.org o telefoné al 0474/523070 o diretamonter a 
Verena al 342/8427430. Les domandes pó gní dades jö anter la jöbia ai 28/02/2019.

Ciasa de Palsa: Al vën chirí praticanc danter 16 y 21 agn por l‘isté, co ó  emparé da 
conësce la Ciasa de Palsa, berbesc y mëdes. Enformaziuns plü monüdes te Ciasa 
de Palsa al 0474/524700 y söla plata internet www.stiftungsparkasse.it. Se scrí ete 
pón fina ai 11.03.2019 sön https://www.stiftungsparkasse.it/Job.Aspx?FILE=TYP_
STD&ID=20011964&GRP=Interventi%20-&IMG_ID=11200005. Le proiet vën motü 
da jí con le sostën dla Fondaziun Cassa dal Sparagn, dal Südtiroler Jugendring, de 
Wohnen im Alter y dl’Assoziaziun Provinziala dles Ciases de Palsa.

Conzert: Cösta domëgna ai 24 de forá ales 20:00 él te salf dla scora de musiga 
d’Al Plan le conzert ”Lettere d’amore”. L’Ensemble ”Il Pinzimonio vocale” porta dant 
deboriada al liutist Pietro Prosser y ai violinisć Josef Höhn y Andrea Ferroni musiga 
profana de Hieronymus Kapsberger, Claudio Monteverdi y d’atri. Simon Kostner lí 
danter ete lëtres d’amur. L’entrada é debann. Düc é dër bel enviês.

Misericordiusc... desco le Pere!

Dal Vagnele dô San Luca 6, 27-38
Te chël tomp ti á Gejú dit a sü discepui: 

27A os, ch’i m’ascutëis pro, ves diji: Oredi 
bun a üsc nemisc; fajedi de bën a chi co s’á 
le sënn. 28Benedide chi co ves maledësc; 
periede por chi co se maltrata. 29A chël co 
te bat sön öna na massëdla, tëgni ince ia 
l’atra, y a chël co te tol le mantel lasci ince 
la ciamëja. 30Dái a vignönn co te prëia; y 
sce önn te tol val’, no le ieré zoruch. Ci ch’i 
s’aspetëis da d’atri, chël fajedi ince os a d’ëi. (...) 35Os endere desses ti orëi bun a 
üsc nemisc, fá de bën y empresté, ince enló olach’i ne podëis s’aspeté nia zoruch. 
Danló sará gran osc paiamont, y i sarëis fis dal Altiscimo, deache ince ël é bun con 
chi co n’é nia reconescionc y con i ri. I desses ester misericordiusc, desche osc Pere 
é misericordius! Parora dal Signur. - Lalt a te, Gejú Crist!

Peres prezioses
Spo pa ciamó... ti orëi bun a chi 
co mo fej de tort y oress plü ienn 
m’odëi ia por tera, enmalora? 
Poa, avisa ensciö, dij Gejú!
I sán che al n’é nia saorí. Mo: la 
misericordia y l’amur - en particolar 
l’amur por i nemisc, por chi co ne 
mo vá nia a müs o ne mo sá nia 
simpatisc - é peres prezioses dla 
fede cristiana. Ares slomina sön la 
porsona co les pratichëia y ares á 
na gran valüta. Peres da corusc, 
co ne vá mai en toc!




